
ЗАХИДАЛ 72

	 

	ДУНДАД ЭРТНИЙ ҮЕ ТӨГССӨН НЬ

	 

	1932 оны Долоодугаар сарын 1

	 

	Арван гурваас арван тавдугаар зууны үеийн Европ дахин ямар байсныг дахин нэг харъя. Тэнд эмх замбараагүй байдал, хүчирхийлэл, мөргөлдөөн газар авсан бололтой байлаа. Энэтхэгт байдал тийм ч сайнгүй боловч Европтой зүйрлэвэл энх амгалан байна гэж харагдаж болохоор байв. 

	Монголчууд Европт дарь аваачсанаас болж тэнд галт зэвсэг хэрэглэх болжээ. Өөртөө захирагдахгүй байгаа феодал язгууртныг номхотгох үүднээс хаад эзэд уг зэвсгийг ашиглажээ. Хотод шинээр гарч ирсэн худалдаачдын анги энэ талаар тэдэнд тус хүргэжээ. Феодал язгууртны төлөөлөгчид өөр хорондоо орон нутгийн дайн самууныг ямагт дэгдээдэг байв. Тэр нь өөрсдийг нь ч сулруулж, тосгоныг ч туйлдуулан байлаа. Хаант засаг хүчтэй болсноор феодал язгууртны хоорондын дайн дажныг эцэс болгожээ. Зарим оронд тэр нь хаан ширээ булаалдагсдын хооронд болсон иргэний дайны шинжтэй байв. Жишээ нь Англид Йоркс ба Ланкастерийн угсааныхны хооронд тийм мөргөлдөөн болж байв. Хоёр тал сүлдэн дээрээ нэг нь цагаан, нэг нь улаан сарнай цэцэг дүрслэн зурсан учир түүнийг Улаан ба Цагаан сарнай цэцгийн дайн хэмээн нэрлэх болжээ. Тэрхүү иргэний дайнд феодал язгууртнууд үлэмжхэн сүйрчээ. Бас загалмайтны аян дайнд ч их алагдсан аж. Яваандаа феодалын ноёдод хяналт тавих болжээ. Гэвч энэ бол засгийн эрх мэдэл феодал язгууртнаас ард түмэнд шилжсэн гэсэн үг биш юм. Хаадын эрх мэдэл хүчтэй болов. Ард түмэн бараг хуучин янзаараа харин орон нутгийн дайн дажин багассаны үр дүнд байдал арай дээрдсэн байна. Тэгэхдээ хаад л улам бүр хэмжээгүй эрх мэдэл бүхий хүч болжээ. Хаад ба шинээр төрж байсан худалдаачдын ангийн хоорондын мөргөлдөөн дөнгөж л эхэлж байв. 

	1348 оны орчим Европт дэлгэрсэн аюулт тахал өвчин дайн дажин, цус урсгах явдлаас ч илүү аюул хөнөөлтэй байв. Тэр тахал Орос орон, Бага Азиас эхлээд Английг хүртэл нийт Европыг хамран таржээ. Мөн Египет, Умард Африк, Дундад Азид дэлгэрэн дараа нь өрнөдөд дэлгэрсэн ажээ. «Хар үхэл» хэмээн нэрлэгдэх болсон тэр тахал олон сая хүний амийг хөнөөсөн билээ. Английн хүн амын гуравны нэг хувь нь тахлаар үхэж, Хятад болон бусад оронд асар олон хүн нас баржээ. Харин тэр тахал Энэтхэгт дэлгэрээгүй нь гайхалтай шүү. 

	Тэр аюулт гамшгаас болж хүн амын тоо эрс хорогдон газар тариаланд ажиллах хүн хүрэлцэхгүйд хүрч байлаа. Хун хүч дутагдсанаас болж хуучин байсан өчүүхэн жаахан хэмжээтэй зүйрлэвэл ажиллагсдын цалин хөлс нэмэгдэх болсон байв. Гэвч парламентууд феодал ноёд, газрын өмчтөний хяналтад байсан учир тэд хүмүүсийг хуучин жаахан хөлсөөрөө газар дээр албан журмаар ажиллуулах, цалин хөлсөө нэмэгдүүлэх шаардлага тавихыг хориглосон хууль гаргажээ. Туйлгүй ихээр дарлагдан мөлжигдсөн тариачид ядуучууд бослого гаргаж эхлэв. Өрнөд Европ дахинаар тариачдын бослого дараа дараалан өрнөн гарах болжээ. 1358 онд Францад Жакерийн бослого гэгч гарав. Англид Уот Тайлерийн бослого гарч бослогын дундуур 1381 онд Тайлерийг английн эзэн хааны дэргэд алжээ. Уг бослогыг нэн харгис хэрцгийгээр даржээ. Гэвч тэгш байдлын тухай шинэ үзэл санаа аажмаар улам бүр дэлгэрэх болжээ. Бусад хүмүүс баян тарган, элбэг хангалуун байхад бид яагаад ядуу зүдүү, өлсөж байх ёстой болж байна гэсэн асуултыг хүмүүс өөр өөртөө тавих болжээ. Хүмүүс яагаад зарим нь эзэн, ноён, зарим нь боол байх ёстой билээ? Яагаад зарим нь гоё сайхан хувцастай байхад нөгөө заримд нь нүцгэн биеэ хаах ноорхой хувцас ч олдохгүй байдаг билээ? Тийнхүү нийт феодалын систем суурилж байсан нэр сүрд захирагдах хуучин үзэл санаа сүйрсэн байна. Тийм ч учраас тариачид удаа дараалан босон тэмцэж тэдний хүч сул, зохион байгуулалтгүйн улмаас дарагддаг ч гэсэн хэсэг хугацаа өнгөрсний дараа дахин боссоор байлаа. 

	Англи, Франц хоёр хоорондоо бараг тасралтгүй дайтан байв. Арван дөрөвдүгээр зууны үеэс арван тавдугаар зууны дунд үе хүртэл тэдний хооронд Зуун жилийн дайн гэгч болжээ. Францын зүүн талд Бургунд улс гэж байв. Тэр бол францын хаанд ёсны төдий хараат байсан хүчирхэг улс байв. Гэвч Бургундууд бол ширүүн догшин, үл захирагдах хараат улс байв. Англи улс Бургунд хийгээд бусад улсыг далдуур өдөөн хатгаж байсан учир нэг үе Франц улс бахинд хавчигдсан мэт хүнд байв. Өрнөд Францын ихэнх нутаг удтал Английн эзэмшилд орж английн хаан өөрийгөө бас Францын хаан хэмээн нэрлэж ч байжээ. Францын хувь заяа их аюулд орж ямар ч найдваргүй боллоо гэж бодмоор байсан үед нэгэн тариачин охин Францад ялан дийлэхийн найдварыг атгуулжээ. Орлеан нутгийн охин Жанна д Аркийн тухай чи зах зухаас нь мэднэ. Яагаад гэвэл тэр чиний хайртай баатар шүү дээ. Тэр эмэгтэй цөхрөлд автсан ард түмнээ итгэлийн баясгалангаар гийгүүлж, хүч зоригоо дайчлахад уриалан дууджээ. Тэр охин ард түмнээ толгойлон явж англичуудыг эх нутгаасаа хөөн зайлуулжээ. Гэвч түүнийхээ хариуд тэр эрлэгийн шүүхээр галд шатаалгах болсон байлаа, Англичууд түүнийг баривчлан авч сүмээр шийтгүүлэн 1430 онд Руаны зах зээлийн талбайд түүнийг шатаажээ. Олон жил өнгөрсний дараа католик сүм түүний ялыг хүчингүй болгож хэргийг нь цагаатгахыг оролдож бүр хожим нь түүнийг ариун хүн хэмээн тунхаглажээ. 

	Жанна Франц эх нутгаа харийнхнаас аврахыг уриалсан үг хэлжээ. Энэ бол шинэ үг байлаа. Тэр үед хүмүүс феодалын үзэл санаанд хэт автмал байсан тул үндсээ гэсэн бодол хараахан орж ирдэггүй байжээ. Тийм учраас Жаннын хэлсэн үгийг хүмүүс ойлгохоосоо гайхах нь их байжээ. Тийнхүү Францад Жаннын үеэс эхлэн үндсэрхэх үзлийн үүсвэр тавигдах болсныг бид харав. 

	Францын хаан англичуудыг өөрийн нутгаас хөөн зайлуулсны дараа Бургундийн эсрэг хөдөлж түүнийг тэвдүүлэх болсон байна. Тэр хүчирхэг вассал улс эцсийн эцэст даган захирагдаж, 1483 оны орчимд Францын нэг хэсэг болжээ. Францын хаан тэр үеэс хүчирхэг эзэн хаан боллоо. Тэр феодал язгууртныг бүгдийг нь бут цохисон буюу хүчээр захиран атгажээ. Франц улс Бургундыг нэгтгэн авсныхаа дараа Германтай тулгарах болсон юм. Тэд хил залгаа улсууд байв. Гэхдээ тэр үед Франц төвлөрсөн хүчирхэг улс болж Герман олон жижиг улсуудад хуваагдсан сул дорой улс байлаа. Англи ба Шотландыг байлдан дагуулахыг хичээж байв. Уг тэмцэл бас л удтал үргэлжилж Шотланд үе үе Английн эсрэг Францын талд орж байв. 1314 онд Роберт Брюсын командалсан шотландчууд Баннокберний дэргэд англичуудыг бут цохижээ. 

	Түүнээс бүр өмнө арван хоёрдугаар зуунаас эхлэн англичууд Ирландыг байлдан дагуулахыг хичээх болжээ. Энэ бол долоон зуун жилийн өмнөх явдал бөгөөд тэр цагаас хойш Ирландад үе үе дайн, бослого болж аллага хядлага, аймшигт явдлууд болсоор байлаа. Энэ жижиг орон харийнхны ноёрхолд захирагдахаас татгалзан сөгдөхгүй гэдгээ мэдэгдэн үе залгамжлан босон тэмцсээр иржээ. 

	Арван гуравдугаар зууны үед Европын бас нэг жижигхэн үндэстэн болох Швейцар эрх чөлөөгөө олж авчээ. Энэ улс Ариун Ромын эзэнт гүрний бүрэлдэхүүнд багтаж Австрийн мэдэлд оршин байжээ. 

	Чи Вильгельм Телл хийгээд түүний хүүгийн түүхийг лав уншсан байх, гэвч тэр бол жинхэнэ эх нь биш байх. Гэхдээ швейцарын тариачид их эзэнт улсын эсрэг босон тэмцэж түүнд захирагдахаас татгалзаж байсан нь бүр ч гайхалтай хэрэг. Анх эхлээд 1291 онд «үүрд мөнхийн» холбоо гэгчийг байгуулсан гурван муж улс хамтран босож тэмцжээ. Дараа нь түүнтэй бусад муж улсууд нэгдэн тэмцэж, тийнхүү 1499 онд Швейцар эрх чөлөөт бүгд найрамдах улс болжээ. Тэр бол Швейцарын холбооны улс хэмээн нэрлэгдэх болсон янз бүрийн муж улсууд байлаа. Бид хоёр наймдугаар сарын 1˗нд Швейцарын олон уулсын орой дээр түүдэг гал асаасан байхыг харснаа чи санаж байна уу? Энэ бол швейцарт хувьсгал эхэлсэн швейцарчуудын үндэсний баярын өдөр бөгөөд уг түүдэг гал австрийн дарлалын эсрэг бослого эхлэх дохио болсон ажээ. 

	Тэр үед Европын дорнод хэсэг, Константинопольд юу болж байв аа? Латины загалмайтан 1204 онд энэхүү хотыг грекүүдээс булаан авч байсныг чи санах учиртай. 1261 онд тэнд мөн грекүүдэд хөөгдөж, грекүүд ‘Дорнодын эзэнт улсыг дахин сэргээн тогтоожээ. Тэглээ ч гэсэн дахин улам сүрхий аюул тулгарч байлаа. 

	Монголчууд Азийг дамжин урагшилж байх үед өмнө нь тавин мянган оттоманы туркүүд зугтан явж байв. Тэд бол сельжукүүдийн туркээс ялгаатай улс. Оттоманы туркүүд өөрсдийгөө Отман буюу Осман гэгч улсыг үндэслэн байгуулагч буюу эх суурийг нь тавигчдын удам угсаа гэж үздэг байна. Тийм учраас тэднийг оттоман буюу османы туркүүд гэдэг. Тэдгээр оттоманы туркүүд Өрнөд Азид байсан сельжукт нутаглах болсон байв. Сельжукүүд сулрахын хэрээр оттоманууд хүчтэй болж байсан нь магад. Тэд эзэмшил нутгаа улам өргөтгөсөөр байлаа. Бусад олон улс Константинополь руу довтлон ордог байсан бол харин оттоманууд 1353 онд Европт нэвтрэн орсон мөртөө түүний хажуугаар өнгөрсөн байна. Туркүүд хурдан давшиж Болгар ба Сербийг эзлэн Адрианополийг өөрийн нийслэл болгожээ. Тийнхүү Оттоманы эзэнт улс Константинополийн хоёр талаар Азид ч, Европт ч оршин тогтнох болжээ. Тэд Константинополийг тойрон байсан боловч уг хот түүний бүрэлдэхүүнд ороогүй байв. Мянган жилийн турш оршин тогтнож ирсэн Дорнод Ромын тэр их эзэнт гүрэн тийнхүү тал бүрээсээ хавчигдан хунигдаж хэрэг дээрээ эзэмшсэн ямар ч нутаггүй цорын ганц хот болон үлджээ. Туркүүд Дорнодын эзэнт улсыг доорхноо эзлэн авсан боловч султанууд ба эзэн хаад хоорондоо сайн харилцаатай байсан ба худ ургийн холбоо тогтоосон байв. Эцсийн эцэст 1453 онд Константинополь туркүүдийн гарт оржээ. Энэ бол оттоманы туркүүд шүү дээ. Харин нөгөө сельжукүүд нь нэгэнт тайзнаас буусан байлаа

	Унах нь дөхөөд удсан байсан боловч Константинополийн унасан явдал Европыг донсолгосон үйл явдал болжээ. Тэр бол мянган жилийн түүхт Дорнод грекийн эзэнт улс эцэс боллоо гэсэн үг байв. Туркүүд урагшлан давшсаар тэд яаж ч болохгүй Европыг цөмийг эзлэх нь гэж санагдмаар байсан боловч Вена хотын босгонд тулан зогсжээ. 

	Зургаадугаар зууны үед эзэн хаан Юстинианы бариулсан ариун Софийн Цогчин дуганыг лалын сүм болгож Айя˗Софи хэмээн нэрлэх болжээ. Түүний зарим эд баялгийг тоносон явдалд Европ дахин сэтгэл догдолсон боловч юу ч хийж чадсангүй. Гэвч хэрэг дээрээ туркийн султанууд грекийн алдарт сүм хийдүүдэд их л хүлцэнгүй хандаж байсан ба тэр ч байтугай Константинополийг эзлэн авсныхаа дараа султан Мехмед II өөрийгөө грекийн сүм хийдийг авран хамгаалагч хэмээн зарлаж байв. Дараачийн султануудын нэг болох Догшин Сулейман гэгч өөрийгөө дорнодын эзэн хаадын төлөөлөгч хэмээн үзэж Цезарь цол хэрэглэжээ. Эртний уламжлалын хүч тийм их ажгуу. 

	Оттоманы туркүүд бидэнд тийм ч муугүй хандаж байна гэж Константинополийн грекүүд боддог байв, Эртний эзэнт улс нь мөхөж байгааг грекүүд нүдээр үзэв. Тэд Ромын пап, өрнөдийн христосоос туркүүдийг илүүд үзэж байлаа. Латины загалмайтантай хийсэн

	тэдний сөргөлдөөн муугаар төгсжээ. 1453 онд Константинополийг бүслэн хаах үеэр византийн нэг сурвалжит хүн «Папын титмийг бодвол туркүүдийн толгойн ороолт дээр» хэмээн хэлж байжээ. 

	Туркүүд янычар хэмээн нэрлэгдэх өвөрмөц маягийн цэргийн корпус байгуулж байв. Тэд загалмай шашинтны хүүхдүүдийг нэг ёсны алба гувчуур болгон булаан авч тусгайлан сургаж бэлтгэдэг байв. Жижиг хүүхдүүдийг эцэг эхэд нь огт хавьтуулдаггүй байв. 

	Гэхдээ тэр хүүхдүүдийг арай илүү сайн байдалд байлгаж тэднийг сайн сургаж, нэг ёсны цэргийн язгууртан болгодог байв. Янычаруудын тэрхүү корпус оттоманы султануудын эзэнт улсын тулгуур нь болж байлаа. «Янычар» гэдэг нь амьдрал, үхэл гэсэн хоёр үгээс гаралтай, өөрөөр хэлбэл амь насаа золиосонд гаргасан хүн гэсэн утгатай ажгуу. 

	Мөн янычарын адил үүрэг гүйцэтгэдэг мамлюкүүдийн корпусыг Египетэд ч бас тийм маягаар байгуулж байжээ. Тэд их хүчирхэг болж Египетэд султан ч болж байжээ. 

	Оттоманы султанууд Константинополийг эзлэн аваад өмнөх үеийнхээ византийн эзэн хаадын баяжиж хээл хахууль авдаг олон муу заншлыг өвлөн авсан мэт байлаа. Тэд Византийн системийг задраан тал бүрээс нь хумин атгаж улмаар ул үндсийг нь тасалжээ. Гэвч нэлээд хугацааны турш тэд хүчтэй хэвээр, христосын Европ ч тэднээс айдаг байв. Тэд Египетийг байлдан дагуулж, тэр үед титэм хэрэглэж байсан Аббасидуудыг төлөөлөх эрхгүй, сул дорой халифуудын титмийг булаан авч хэрэглэх болжээ. Тэр үеэс эхлэн бүр сүүлд Мустаф Кемальпаш султан ба халифат цол хэрэглэх явдлыг хүчингүй болгох хүртэл оттоманы султанууд өөрсдийгөө халифууд хэмээн нэрлэж байжээ. 

	Константинополийн унасан хугацаа бол түүхэнд болсон асар том тэмдэглэлт үе байлаа. Тэр нь нэг эрин дуусаж нөгөө эрин эхэлсэн явдал байв. Тийнхүү дундад эртний үе дуусав. Харанхуй бүдүүлэг дундад эртний мянган жилийн түүх дуусаж Европ сэргэн өндийж, шинэ амьдралын үүсгэл, шинэ эрч хүч цухалзах болжээ. Үүнийг эрдэм мэдлэг урлаг сэргэн хөгжсөн Сэргэн мандалтын эх гэж үздэг. Хүмүүс удаан жилийнхээ нойрноос сэрж, өнгөрсөн зуу зуун жилээ, Эртний Грекийн алдар цуугаа мандуулан байсан өдрүүдийг эргэн харж түүнээс сайн сайхны уур амьсгалыг эрин хайх болсон байна. Сүм хийдийн номлон байсан амьдралыг үзэх харанхуй бүдүүлэг, үхширмэл үзлийн эсрэг, хүний оюун санааг боогдуулан байсан гинжний эсрэг бараг оюун ухааны бослого гарах болсон байна. Эртний грекийн гоо сайхныг эрхэмлэх үзэл дахин сэргэж, Европт уран зураг, уран баримал, уран барилга хөгжиж эхлэв. 

	Энэ бүхэн Константинополийг унасны үр дүнд гэнэт гарч ирсэн зүйл биш гэдэг нь мэдээж. Тэгж бодвол тэнэг хэрэг болно. Туркүүд уг хотыг эзлэн авсан нь тийм өөрчлөлт гарах явдлыг зөвхөн зарим талаар түргэвчилсэн хэрэг байв. Учир нь эрдэм мэдлэгтэй олон хүн хотыг орхин Өрнө зүг явцгаажээ. Тэд грекийн утга зохиолын эрдэнэсийн санг Италид авчирсан бөгөөд гэтэл тэр үед Өрнө дахин түүнийг үнэлэн үздэг болсон байв. Чухамхүү энэ утгаар хот унасан явдал Сэргэн мандалтын үе эхлэхэд зөвхөн дөхөм үзүүлсэн юм. 

	Гэвч энэ бол их өөрчлөлт болохын зөвхөн нэг яльгүй шалтаг байв. Эртний грекийн утга зохиол, оюун сэтгэлгээ нь дунд эртний үеийн Итали буюу ер нь Өрнөдийнхний хувьд цоо шинэ зүйл биш байлаа. Тэдгээр орны их сургуулиудад түүнийг судалсаар байсан ба эрдэмт хүмүүс түүнийг мэддэг байв. Гэхдээ тэр мэдлэг цөөн хүний хүртээл болж байсан ба амьдралд ноёрхогч үзэл санаа болон тарж байсан учраас нийтийн хүртээл болж чадахгүй байв. Гэвч яваандаа хүмүүсийн оюун ухаанд эргэлзэн тээнэгэлзэх бодол санаа бий болсны үрээр амьдралд шинэ үзэл санаа бүрэлдэн тогтох хөрс суурь бэлтгэгджээ. Хүмүүс оршин байгаа байдалдаа дургүйцэн оюун санаагаа улам сайн хангах ямар нэгэн шинэ зүйлийг эрж хайсаар байв. Тэгэхдээ хүмүүс эргэлзэн тээнэгэлзэж, хүсэн хүлээх байдалд байх завсар Эртний грекийн философийн үзэл санааг нээж түүний утга зохиолыг амтархан уншсаар байлаа. Энэ нь яг тэдний эрэн хайсан зүйл бөгөөд тэр нээлт нь тэдний урам зоригийг бадраах болжээ. 

	Дахин сэргэлт эн тэргүүнд Италид эхэлжээ. Хожим нь Франц, Англи хийгээд бусад оронд ажиглагдах болсон юм. Тэр нь грекийн сэтгэлгээ ба утга зохиолын ерийн нэг шинэ нээлт төдий зүйл биш байв. Энэ нь ямар нэгэн их зүйлийн эхлэл байв. Тэр бол

	Европт урт удаан хугацааны туршид бэлтгэгдсэн гүн гүнзгий үйл явцын гадаад илрэл байв. Эрэн сурвалжлахын тэр үйл явц олон чиглэлээр гарч ирэх ёстой байв. Сэргэн мандалт бол түүний нэг илрэл байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	Улсын Хэвлэлийн Газар. 

	Улаанбаатар Элдэв˗ Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

